
Go thoma ka kanegelo...





Dikeletšo tša go kgetha dipuku 

O ka raloka karolo ye bohlokwa kudu ka go thuša bana ba gago go kgetha dipuku tšeo di ka ba thušago 'go rata' go bala le dikanegelo. Tše di latelago ke dikeletšo tša go go thuša. Leka keletšo e tee ka nako. Lebelela gore ke keletšo efe yeo e šomelago wena le bana ba gago kaone.


Šomiša polelo ya gago ya ka gae


Dipuku tša bana le bana ba mengwaga ya pele ga sekolo di swanetše go ba ka polelo ya bona ya ka gae ka moo go kgonagalago ka gona. Fetolela dipuku tšeo di nago le mantšu a mmalwa, tšeo di sego tša phatlalatšwa ka polelo yeo o e hlokago. Leka go hweletša bana ba bagolwane le bona ka polelo ya bona ya ka gae ka ge go bala go gongwe le go gongwe ka polelo ya ka gae go oketša kgahlego, tsebo le tlhohleletšo ya go tšwela pele go bala.


Dipuku tša masea le digotlane


Masea a rata diswantšho tša mebala ya go taga goba diswantšho tša dilo goba batho ka temana ye bonolo gomme ba rata maikutlo a merethero ya polelo, go theeletša poeletšo le morumokwano. Dipuku tša mathomo tšeo di akaretšago ditiro tše bjalo ka go phaphata diatla le go dumela ka hlogo gantši di ratwa ke digotlane. Leka go humana dipuku tša papetla le dipuku tša mašela ka baka la gore tšona di ka hlahunwa le go gogwa ntle le go senyega!


Morethetho le morumokwano


Bana ba bannyane ba rata kudu dipuku tša diswantšho tša dikošana tša go hlaletša, papadi ya mantšo le merumokwano. Ba ipshina ka dipuku tšeo sengwalwa sa gona se nago le morethetho wo maatla, goba dikafoko di ipoeletšago.


Diswantšho fela


Dipuku tša go hloka mantšu ke peeletšo ye kgolo ka gobane o hwetša sebaka sa go anegela bana kanegelo ka mokgwa wa gago gomme le bona ba ka itlhamela dikanegelo tša bona. Dipuku tša go hloka dipuku ke methopo ye megolo ya bokamorago bja dipolelontši, ka bana le batho ba bagolo bao ba bolelago dipolelo tša go fapafapana.


Tše di tlwaelegilego le tše mpsha


Kgetha dipuku tše dingwe tšeo di tla laetšago dilo tšeo bana ba di tlwaetšego – go fa mohlala, dipuku tšeo ka go tšona dintlo di tla lebegegago bjalo ka ga tša bo bona le moo kanegelo e dirago gore ba utolle mohuta wa ditiragalo tša letšatši le lengwe le le lengwe la bophelo bja bona tšeo go nago le kgonagalo ya go re ba a di tseba goba ba kopane le tšona. Kgetha dipuku tše dingwe le tšona gore bana ba gago ba be le phišegelo ya go tseba dilo tše di mpsha le go ba le maitemogelo a ma swa. Tše dingwe tša tšona e tla ba dinonwane, dikanegelo tšeo di beakantšwego mafelong a go fapana le ditšo goba dikanegelo tša maleatlane le meleko. 


Go bala le bana ba ba golwane


Le bana bao ba kgonago go ipalela ka bobona ba thabela go balelwa. Go bala ka go hlaboša gantši go ra go kgetha dikanegelo tše di raraganego ka polelo le thulaganyo go e na le tšeo ba ka ipalelago tšona ka bobona. Tše dingwe di ka ba ka ga dilo tše thata goba tša maikutlo. Go kaone go fapanya kgetho ya dipuku tšeo ba ka kgonago go di bala ka bobona goba go go balela; dipuku tšeo le ka di balago mmogo le dipuku tšeo o ka ba balelago tšona.


Go dira dilo tša mehutahuta bophelong go tliša kgahlišo bophelong


Hlohleletša bana go leka mehuta ye e fapanego ya dipuku – dikanegelo tša sekolo, dikanegelo tša sebaka, dikanegelo tša lapa le bogwera, dikanegelo tša tlhago mabapi le histori le tšeo di bolelago ka bagale ba banna le ba basadi le bautulli ba bagolo, dikanegelo tša bohlagahlaga, boikgopolelo, maleatlane le dimakatšo. 


Go šomana le ditlhahlo tša bophelo


Dipuku tša diswantšho le dikanegelo mabapi le dilo tšeo di diragetšego goba tšeo di diragalago maphelong a bana ba gago – go swana le ditlhohlo tša go tla ga bana ba thari ba baswa, tlhalano ya batswadi – di ka thuša bana go hlaloganya maikutlo a bona le go leba letšhogo la bona. Dipuku tše dingwe di ka thuša gape go hlagiša dihlogotaba tša kgokanego goba tša go tšewa ke maikutlo bjalo ka thobalano, bolwetši le lehu ka ditsela tše di sa lebanyago.


Go balela tshedimošo


Dipuku tša tshedimošo ga se tša batho ba ba golwane fela. Go na le dipuku tše dingwe tša tshedimošo ye ntši tša bana ba mengwaga ya pele ga go ya sekolong. Dipukuphelo di hlohleletša go duma go tseba le go makala ka ga lefase la tlhago le ka sebopego sa lona. Go bala ka ga dikanegelo tša bophelo bja batho bao ba amegilego dilong tše bjalo ka histori, dipolitiki, bokgabo, mmino, teater, bongaka, saense di ka hlohleletša bana ba bannyane kudu go makala gore bophelo bo ka ga eng. Mo tshepedišong, ba oketša tsebo le kwešišo ya bona gammogo le go ithuta gore o ka hwetša tshedimošo bjang le kae. 


Dira dinyakišišo


Botšiša bakgobapuku bokgobapukung bja geno gore ke bangwadi bafe bao bana ba mengwaga ye itšego ba ka gantši ba ka ipshinago ka bona. Gape ba kgopele dipuku ka polelo/dipolelo tšeo o di ratago. Nyakišiša inthaneteng goba ka bokgobapukung mabapi le dipuku tša go thopa sefoka, dinonwane le dikanegelo tša setšo go tšwa Afrika le lefaseng ka bophara.

